
Done Jakue bidea (IV). Erromesen lagunak

Hurritz makilak ematen dizkie erromesei Pablito Sanzek Azketako bere etxetik pasatzen direnean.

Makilen gizona

Iñigo Astiz - Azketa

Bideko gizona da Pablito Sanz. Azketan jaio zen (Nafarroa), orain 77 urte, eta han bizi da egun ere, jaiotetxe izan zuen etxe berean. Etxean egonagatik, baina, bideko gizona da Sanz. Done Jakue bideari buruzko gida gehienetan ageri da haren izena, eta maiz agertzen zaizkio erromesak etxeko atarira. «Zu zara Pablito famatua?», galdetzen dio batek baino gehiagok, eta baietz erantzuten du berak. Etxeko atea ireki, erromes maskorren bat eman, eta biderako makilak oparitzen dizkie gero. Trukean ezer ere jaso gabe. Hizketaldiren bat, agian. «Hau da nire eguneroko bizitza», dio Sanzek, «eta lasai bizi naiz». Hala pasatzen du goiza ia egunero: makilak ematen eta hizketan. «Gazteek orain ez dakite hitz egiten», dio. «Beti ibiltzen dira entzungailuak jarrita. Galtzen ari da hori, eta horregatik da hain aberasgarria hemen jendea hartu eta tarte batez hizketan aritzea».

Orain 30 urte hasi zen bide ertzeko bere etxean erromesei makilak ematen; jendeak zeramatzanak eskasak zirela ikustean. «50.000 pertsona inguru pasatuko ziren hemendik denbora tarte honetan», dio Sanzek, «eta 30.000 makila inguru emango nituela kalkulatzen dut».

Dohainik eman ditu denak, eta bere filosofia azaltzen die jasotakoagatik zer edo zer ordaindu nahi dioten erromes guztiei. «Dirua baloratzen dugu egun, baina gaizki ari gara. Dirua da munduan kalterik handiena egiten duena. Ongia egitea da garrantzitsuena, eta hau da nik neuk aurkitu dudan ongia egiteko modua». Haiek behar bezala erabiltzeko teknika ere erakusten die erromesei etxeko lorategian. «Erromesak baino 25 zentimetro luzeagoa behar du makilak, eta ezberdin hartu behar da maldan gora, maldan behera edo zelaian dabilela. Buruaren altueran hartu behar da, adibidez, maldan behera egiteko; sorbaldarenean bidea laua denean; eta bularraren altueran maldan gora egin behar denean».

Erromes-erromesak
Etxe ondotik pasatzen zaio Done Jakue bidea Sanzi, eta ongi ezagutzen du, horregatik, bai bidea, bai haren bilakaera. «70eko hamarkada ingurura arte, hemendik ez zen ia erromesik pasatzen. Gure aitonak kontatzen ziguna baino ez genuen ezagutzen guk. Erromes mordoa ibiltzen zela esaten zigun, eta bidean jarraitu ahal izateko han eta hemen morroi aritzen zirela. Erromes bat ikusi gabeak ginen gu kasik, harik eta berriz ere bideak indar hartu eta jendez bete zen arte. Orain ere badira erromes-erromesak, baina turistak dira gehienak».

Etxean hartzen ditu denak, hizketalditxo baterako. Bertan egon direla adierazten duen zigilua jartzen die, eta lorategian duen 800 urte inguruko harria ere erakusten die. «Santiagoko gurutzea du alde batean, eta Maltakoa bestean. Ez dakit erromes bat hil zelako jarri ote zuten, edo bidea markatzeko, baina bidean zegoela ziurra da». Errepidea egitean, baina, lurrak mugitu, eta 150 bat urte egin omen zituen lurpean. «Zulo batean hura aurkitu, hartu, eta lorategian jarri nuen. Beste norbaitek hartu izan balu, etxean izango zukeen, baina hemen egonik, milaka erromesek ikus dezakete». Lapurtuko duten beldurrik ere ez omen du hori dela eta. «Brasilera, AEBetara edo munduko beste edozein txokora eramanda, nahiko lekuko badira munduan zehar harri hori nongoa den badakitenak».

